
Cafodd y Sioe Gerdd ei llwyfannu gyntaf yn Theatr yr Uris, 
Efrog Newydd yn 1979. Len Cariou oedd yn chwarae 
Sweeney ac Angela Lansbury gymerodd rôl Mrs Lovett. 
Agorodd ym Mhrydain yn 1980 gyda Denis Quilley a 
Shelia Hancock yn chwarae’r ddau brif gymeriad. Cafodd 
ei pherfformio yn y Theatre Royal, Drury Lane yn 1980. Er 
i’r cynhyrchiad gwreiddiol dderbyn beirniadaeth chwyrn, 
datblygodd i fod yn un o sioeau mwyaf poblogaidd Sondheim. 
Cafodd ei chyfieithu i’r Gymraeg yn 2012 a’i pherfformio 
gyntaf gan Ysgol Gyfun Rhydywaun, yn Theatr y Coliseum,
Aberdâr.

Mae’r sioe gerdd hon wedi ei lleoli yn Llundain yn 1849 (Oes Fictoria). Mae Sweeney Todd, 
barbwr sydd wedi dianc o garchar yn Awstralia, yn dychwelyd i Lundain er mwyn dial ar y 
Barnwr Turpin. Mae’n dychwelyd i’r stryd ble y bu’n byw’n hapus gyda’i wraig a’i faban bach. 
Yno, fe ddaw ar draws Mrs Lovett. Ynddi hi y mae’n canfod cyfaill ac mae amryw o’r golygfeydd 
rhwng y ddau brif gymeriad yma. Mae’n berthynas bwysig iawn o safbwynt naratif a naws y 
sioe.
 
Mae Mrs Lovett yn esbonio wrtho fod ei wraig wedi lladd ei hun a fod ei ferch yn cael ei chadw 
dan glo yn nghartref y Barnwr Turpin. Bwriad Sweeney o’r dechrau yw i ladd y Turpin a dyna 
brif linell blot y sioe gerdd. Er hynny, mae sawl is-blot, megis carwriaeth Johanna ac Anthony 
sy’n cyd-blethu gyda naratif Todd.
 
Gwelwyd cymeriad Sweeney gyntaf yn ‘Penny Dreadful’ yn yr 1840au. Y fersiwn yma oedd 
ysgogiad Christopher Bond i greu fersiwn theatr yn yr 1960au. Cafodd ei pherfformio yn 
y Theatre Royal, Stratford East. Mae fersiwn Sondheim a Wheeler yn tarddu o’r fersiwn 
flaenorol hon. Er hynny, mae’n llawer fwy cymhleth a gwaedlyd. Mae’r gerddoriaeth yn fersiwn 
Sondheim a Wheeler yn gyffrous a phwrpasol ac yn sicrhau fod y gynulleidfa’n llawn tensiwn 
ac ofn o ddechrau’r sioe hyd at ei diwedd. Caiff ei galw’n aml yn ‘musical thriller’. 

CYFLWYNIAD

Enillodd y cynhyrchiad Broadway cyntaf wyth Gwobr Tony, ac yn 1980 enillodd cynhyrchiad 
Llundain y Wobr Olivier. Dyma sut y disgrifiodd Richard Eder y cynhyrchiad gwreiddiol yn The 
New York Times:

	 The musical and dramatic achievements of Stephen Sondheim’s black and 
	 bloody “Sweeney Todd” are so numerous and so clamorous that they trample 
	 and jam each other in that invisible but finite doorway that connects a stage 
	 and its audience... There is more artistic energy, creative personality and
	 plain excitement in “Sweeney Todd,” which opened last night at the enormous 
	 Uris Theater and made it seem like a cottage, than in a dozen average 	 	
	 musicals.

Er bod elfennau o’r Felodrama Fictoraidd ymhob un o’r cymeriadau; rhaid cofio eu bod yn 
llawer mwy cymhleth na’r archdeipiau hyn. Mae’n bwysig i fyfyrwyr greu llinell naratif llawn ar 
gyfer bob cymeriad er mwyn deall eu taith emosiynol a’r teimlad/naws angenrheidiol sydd ei 
angen ar gyfer bob cân.

SWEENEY TODD 

Yr oedd Sweeney yn farbwr llwyddiannus, gyda gwraig brydferth a baban bach. Yn anffodus 
cymerodd y Barnwr Turpin ddiddordeb mawr yn ei wraig ac er mwyn ei hennill fe sicrhaodd fod 
Benjamin Barker, (enw Todd ar y pryd) yn cael ei gam-gyhuddo o drosedd a’i anfon i Awstralia. 
Wedi blynyddoedd o drigo yn y carchar, mae’n dianc ac yn dychwelyd i Lundain er mwyn cael 
dial. Dyna ei brif gymhelliant trwy gydol y sioe.

Todd yw’r prif gymeriad. Mae’n her fawr i’w chwarae oherwydd y cryfder lleisiol sydd ei angen 
a’r cymeriadu celfydd ac erchyll - mae’n rhaid i’r gynulleidfa ei gasáu ar adegau yn ogystal â 
theimlo trueni drosto ar adegau eraill. Mae’r caneuon wedi eu cyfansoddi ar gyfer llais bariton, 
pwerus ac mae’n cael ei chwarae, gan amlaf, gan actor cryf. Rhaid i’r actor argyhoeddi’r 
gynulleidfa y gall ladd gyda’i rasal a’i ddwylo.

Y PRIF GYMERIADAU

Teimlwn drueni tuag ato gan ei fod wedi colli popeth. Mae’n troi’n sinigaidd iawn a gwelir hyn yn 
ei gân gyntaf wrth iddo ddyfod o’r llong:

Y mae twll yn y byd, y mae’n glir ar fap, 
Yn llawn llygod mawr sy’n byw ar lid a llacs
A phob stryd yn ei grym yn llawn cach a chrap,
Ac fe’i gelwir, yn wir, yn Llundain.
Ac yn ben ar y baw mae’r pwerus rai,
Sathru traed ar y tlodion ac y rhai sy’n llai,
Gan droi’r ddinas yn lle hagr a hell.

Mae’r rhyngweithio rhyngddo ef a Mrs Lovett yn rhan bwysig iawn o ddeinameg ac ysbryd y 
ddrama. Mae’n canfod gwybodaeth ganddi, mae hi’n dod yn rhan o’i gynllwynio ac er iddo 
wrthod ei bwriadau rhamantaidd mae elfennau o hiwmor angenrheidiol a dyngarol yn tarddu o’r 
golygfeydd hyn. 

MRS LOVETT 

Mae’n berchen ar y Siop Beis waethaf yn Llundain a daw rhyw fath o falchder o hyn. Y mae’n 
siaradus iawn ac yn gwybod popeth am bawb. Gwelwn ei chymeriad bywiog a brysiog yn ei 
chân gyntaf ‘Peis Gwaethaf Llundain’ ble mae newid thema a thempo cyson. Er hynny, fe 
welwn ochr arall i’w chymeriad ble mae’n ceisio cael Sweeney i arafu a meddwl. Gwelwn ei 
hochr cynllwyngar a’r gofal cynyddol a deimla tuag at Sweeney.

Mae’n fenyw gref, gadarn, dosbarth gweithiol. Mae’n amlwg ei bod mewn cariad â Todd: mae’n 
fodlon gwneud unrhyw beth i’w blesio, gan gynnwys cael gwared o’i gyrff meirw.

Er yr hiwmor sy’n rhan hanfodol o’i chymeriad, rhaid hefyd arddangos yr ochrau mwy tywyll. 
Mae’n manipiwleiddio Todd, yn dweud celwydd am ei wraig ac yn fodlon creu peis o’r meirw 
a’u gwerthu i’r gymdogaeth. Daw dial ar ddiwedd y ddrama wrth i Todd ei lladd trwy ei gwthio i’r 
ffwrn wedi iddo ddeall ei bod wedi lladd ei wraig.

JUDGE TURPIN 

Y Mae’r Barnwr yn ddihiryn Fictoraidd; yn archdeip. Ei gynllwyn tywyll ef oedd yn gyfrifol am 
garcharu Todd (Benjamin Barker) yn Awstralia. Wedi hynny, aeth gwraig Todd yn wallgof ac fe 
glowyd ei ferch yng nghartref Turpin - er ei fod ef yn credu taw ei gwarchod y mae. Mae ochr 
sadistaidd iawn i’w gymeriad. Nawr bod Johanna yn fenyw ifanc, gwelir ef yn edrych arni trwy’r 
twll clo yn ei hystafell wely a daw’n amlwg fod ei fwriadau tuag ati yn bell o fod yn dadol. Mae’n 
bwriadu ei phriodi, er iddo fod gymaint yn hŷn na hi.

Mae’n addysgedig iawn a daw hyn yn amlwg yn ei batrymau iaith. Dylai llais ac osgo’r actor 
ddangos ei statws cymdeithasol uchel. Fe ddylai fod yn gryf, pwrpasol a phenderfynol iawn. 
Mae perfformiad lleisiol Alan Rickman yn werth ei wylio oherwydd fod ei dôn, ei dempo a’i draw 
yn y deialogau yn sinistr a chyfrwys iawn.

JOHANNA 

Merch Sweeney, er na wyddom hynny ar ddechrau’r ddrama. Y mae’r Barnwr Turpin yn gyfrifol 
amdani ac yn ei chadw yn ei gartref gan nad yw am i ŵr ifanc ei dwyn. Pan ddaw Anthony ar ei 
thraws, mae’n cwympo mewn cariad â hi yn syth. Y mae’n stereoteip pur: y ferch ifanc dan glo 
sy’n aros i’r arwr ei hachub. Mae ei chaneuon i gyd yn awgrymu’r stereoteip benywaidd yma 
gan eu bod mewn traw uchel a chynhyrfus iawn. Mae’n gymeriad anodd i’w chwarae gan nad 
oes gymaint o haenau i Johanna fel sydd i’r cymeriadau eraill. Fel Corsette yn Les Miserables, 
mae’n anodd i actor roi gogwydd cyfoes i’r rôl.



TA G  U G / S A F O N  U W C H  D R A M A \ \  ©  W J E C  C B A C  L t d  2 0 1 6

SWEENEY TODD g a n  S t e p h e n  S o n d h e i m  a  H u g h  W h e e l e r

ANTHONY

Bachgen ifanc, gonest, llawn delfryd. Fe achubodd Sweeney ar y fordaith erchyll o Awstralia i 
Lundain. Pan mae’n gweld Johanna yn ffenestr ei hystafell wely, fe gwympa mewn cariad â hi. 
Ni wyddai ar y pryd ei bod yn ferch i Sweeney. Fel Johanna, mae ei brofiad o gariad yn naïf ac 
yn debycach i’r cariad a geir mewn chwedlau, straeon tylwyth teg nac i gariad cig a gwaed, go 
iawn: 

Fe’th welaf,
Johanna,
Fe’th deimlaf.
Credu wnes taw breuddwyd ddedwydd
Oedd dy wedd a’th gân hudolus,

Y BEDL  

Dihiryn traddodiadol ac archdeip arall. Ef yw gwarchodwr / gwas y Barnwr. Mae’n gyfrwys 
ac anfoesol ac mae’n rhaid i’r actor ddefnyddio ei lais yn gelfydd i ddangos hyn. Fel rhan o’i 
swydd mae’n gyfrifol am iechyd yr ardal: oherwydd hyn, ef yw’r un sy’n ymweld â siop Mrs 
Lovett pan ddaw cwynion am yr arogl ofnadwy a ddaw o’r gegin. Ni wyddai ar y pryd ei bod yn 
coginio cyrff marw.  

Y GARDOTWRAIG 

Ar ddechrau’r ddrama mae’n ymddangos megis stereoteip o gardotwraig wallgof. Yn ystod 
y ddrama daw’r gynulleidfa i ddeall taw hi yw gwraig Sweeney. Oherwydd yr hyn a wnaeth y 
Barnwr iddi, mae bellach yn byw ar y stryd ac yn gwerthu ei chorff am arian. Cawn ei hanes 
truenus yn y gân ‘Trist Iawn’, wrth i Mrs Lovett rannu ei thranc gyda Sweeney. Mae’n fenyw 
sydd wedi colli popeth - ei gŵr, ei merch, ei chartref, ei hunan barch ac ar ddiwedd y ddrama 
mae’n colli ei bywyd wrth i Sweeney (heb ddeall pwy yw hi) ei lladd. Mae’n rhaid i’r actor sy’n 
ymgymryd a’r rôl ddangos ei phoen ingol i’r gynulleidfa ac ennyn eu tosturi.

PIRELLI 

Ar yr olwg gyntaf gwelwn Pirelli megis barbwr Eidalaidd. Er hynny, yn raddol fe ddaw’r 
gynulleidfa i ddeall taw act yw’r cyfan ac ei fod, mewn gwirionedd, yn farbwr twyllodrus o 
Iwerddon. Ei enw iawn yw Daniel O’Higgins, cyn weithiwr i Sweeney (pan oedd yntau yn cael 
ei adnabod fel Benjamin Barker). Mae Pirelli yn adnabod Sweeney yn ystod golygfa’r farchnad 
ac yn ei lwgrwobrwyo: fe fydd yn datgelu pwy ydyw os na wnaiff Sweeney roi arian iddo. Mae 
Sweeney yn torri ei wddf - dyma’r cymeriad cyntaf iddo ladd yn y fath fodd. Rhaid i’r actor 
ddangos y gwahaniaeth rhwng y Pirelli lliwgar a dramatig a’r cymeriad dosbarth gweithiol, 
llechwraidd a chas, Daniel O’Higgins. Dylid newid acen, osgo a chymhelliant.

TOBIAS 

Gwas ifanc Pirelli. Caiff ei drin yn wael iawn ganddo. Daw i helpu Mrs Lovett yn ei siop, wedi 
i’w feistr gael ei ladd gan Todd. Daw ef a Mrs Lovett yn agos fel a welir yn y gân “Ni Ddaw 
Niwed”. Yn draddodiadol byddai’r rôl llwyfan hwn yn cael ei bortreadu gan ddyn ifanc gydag 
anghenion dysgu. Er hynny, fe roddodd Tim Burton y rôl ffilm i fachgen ifanc. Roedd sawl 
beirniad theatr wedi canmol y dewis hwn. Mae’n drafodaeth y dylid ei gael gyda’r myfyrwyr 
wrth ystyried castio’r sioe gerdd ar gyfer cynulleidfa gyfoes. 

Dyweda Joanne Gordon yn ‘Art Isn’t Easy: The Theatre of Stephen Sondheim’:

	 The melodramatic form provides an ideal structure within which Sondheim 
	 can explore the pervasiveness of individual violence and societal culpability 
	 in contemporary life. [t.209]

CARIAD

Mae’n thema ganolog - cariad yw’r thema sy’n gyrru’r naratif ganolog yn ei flaen. Gwelwn sawl 
ffurf o gariad yn cael ei archwilio trwy gydol y ddrama:

1) 	 Cariad Sweeney tuag at ei deulu sy’n ei yrru i deithio o Awstralia er mwyn dychwelyd 		
	 i Lundain. Ei obsesiwn i dalu’r pwyth yn ôl, i ddial am yr hyn a wnaethpwyd iddynt sydd 		
	 yn gyrru’r plot yn ei flaen.

2) 	 Mae’n amlwg, o’r olygfa gyntaf ble gwelwn y ddau gyda’i gilydd, fod Mrs Lovett mewn 		
	 cariad â Sweeney. Mae awgrym fod y teimladau hyn wedi bod yno ers cyn iddo gael 
	 ei erlid i Awstralia o’i safbwynt hi. Daw hiwmor o’r ffaith nad yw ef yn cymryd dim 			
	 diddordeb rhamantus ynddi hi. Yn ystod y gân “Hen Ffrind” gwelwn hi yn ceisio dweud 		
	 wrtho ei bod yn hoff ohono. Mae ei ddiddordeb ef yn llwyr yn ei rasal a’r hyn all wneud 	  
	 gydag ef. Yn aml, caiff ei lwyfannu’n sensitif, gan ddangos ochr newydd a thriw i Mrs 		
	 Lovett.

	 	 Ffrind mor driw a fi, Mr Todd.
	 	 O na allet weld, Mr Todd –
	 	 Oh, Mr Todd

THEMÂU

3)	 Mae Johanna yn cael ei charu gan ddau ddyn hollol wahanol: Anthony, sy’n gariad pur, 		
	 naïf a delfrydol a’r Barnwr Turpin sy’n gariad trachwantus a mwy llwgr.
 
4) 	 Mae’r Gardotwraig yn esiampl o’r hyn sy’n digwydd pan mae cariad yn cael ei gipio  	  
	 oddi ar berson mewn modd erchyll. Y Barnwr, unwaith eto, sydd yn llygru’r cariad a 		
	 oedd rhyngddi hi a Benjamin Barker ac mae’n gorffen ei bywyd heb gariad, heb ddim.

5)	 Mae Tobias hefyd yn teimlo cariad tuag at Mrs Lovett: mae’n chwilio am gariad mamol 	  
	 a daw hyn yn amlwg yn y gân “Ni Ddaw Niwed”. Mewn ambell gynhyrchiad mae awgrym 	
	 ei bod hithau yn datblygu teimladau mamol tag ato yntau. Dyma drafodaeth y gellid ei 		
	 gael gyda’r myfyrwyr.

DIAL 

Moeswers y sioe gerdd yw nad oes y fath beth a dial teg, cyfiawn. Caiff sawl person diniwed ei 
ladd mewn modd erchyll oherwydd awch Sweeney i ddial. Mae’r lladd yn troi’n obsesiwn hyll. 
Er ein bod, fel cynulleidfa, am weld Turpin yn cael ei gosbi, ar ddiwedd y sioe cawn ein gadael 
yn cwestiynu os oedd yr hyn a wnaeth Sweeney yn foesol, yn gyfiawn ac yn iawn. A oedd yr 
holl ladd yn gymhariaeth i’r hyn a wnaethpwyd i Sweeney, ei wraig a’i ferch? 

Yn draddodiadol, fe gaiff sioeau cerdd eu perfformio ar lwyfannau prosceniwm. Gyda’r dewis 
hwn o lwyfan mae modd cael y gerddorfa a’r arweinydd yn agos i’r cast trwy eu rhoi yn y ‘pit’. 
Perfformiwyd y cynhyrchiad cyntaf yn yr Uris Theatre, un o thetrau mwyaf Broadway. Cafodd ei 
gyfarwyddo gan Hal Prince, cyfarwyddwr enwog, uchel ei barch a thalentog o safbwynt sioeau 
cerdd.

Cynllun Llwyfannu Eugene Lee:

Cafodd ei leoli o fewn ffowndri ddur enfawr. Ar 
y set, yr oedd amryw bibellau rhydlyd, cogiau 
enfawr, olwynion dur caled a chlongiog. Pan 
godwyd y cefnlen dur, gwelwyd golygfa o 
ffatrïoedd Dickensaidd brwnt yn cwmpasu’r afon 
Tafwys - roedd y set yn awgrymu byd ble roedd 
ffatrïoedd a pheiriannau dur wedi disodli’r naturiol 
a’r dynol. Roedd yn set caled, creulon ac oer 
iawn.  

Oherwydd mawredd y set a’r sgôr cymhelth, fe ddaeth y sioe gerdd hon yn rhan o repertoire 
y Tai Opera ar hyd y byd. Er hynny, nid yw pob Tŷ Opera wedi gosod y sioe o fewn yr 
Oes Fictoria nac ar lwyfan mor fawr â’r cynhyrchiad gwreiddiol. Yn 2015, lleolodd Opera 
Genedlaethol Cymru’r cynhyrchiad yn yr 1970au. Dyma sut wnaeth The Stage ddisgrifio’r 
cynhyrchiad: 

	 It takes its cue from Mr Fogg’s madhouse where Johanna is sent to set the 
	 whole show in an asylum, with industrial crates providing location settings of 
	 the barber shop and the judge’s house within it, while Pirelli’s mobile barber 
	 shop is driven in on the back of a lorry. Any sense of Victoriana is entirely 
	 banished to be replaced with one of 1970s Britain.

LLWYFANNU’R DDRAMA

Yn 2011 yng Ngŵyl Theatr Chichester, cafwyd cynhyrchiad wedi ei leoli yn yr 1930au. 
Defnyddiwyd caledi economaidd y cyfnod i archwilio ac arddangos caledi moesol a sefyllfa 
druenus y cymeriadau. Dywedodd un beirniad theatr:

	 Anthony Ward has conceived a stripped-down, two-tier design scheme that 
	 suggests rather than fleshes out locations expressly; it’s beautifully redolent 
	 of long shadows in a suspicious city that is over-fond of locking people away 
	 in asylums.

Roedd cynhyrchiad John Doyle yn 2004 ar raddfa llawer llai gyda defnydd o set finimalistaidd 
iawn. Ni ddefnyddiwyd cadair farbwr eiconig Sweeney. Yn hytrach, cafodd ei llwyfannu o 
fewn blwch pren moel oedd yn awgrymu ystafell dlodaidd y barbwr a’i fyd gwag o gariad. 
Dechreuodd y cynhyrchiad hwn ei daith yn Theatr y Watermill cyn symud i’r West End a 
Broadway. Roedd yn llwyddiant ysgubol. Cafodd ei ddisgrifio gan Ben Brantley yn y New York 
Times fel a ganlyn: 
	
	 Set in a bleak wooden box of a room that suggests an underfinanced psych ward in 	 	
	 limbo. (Ben Brantley, The New York Times).

Defnyddiwyd naw actor-gerddor (actor-musician) a thechnegau Brecht i arddangos erchylltra a 
thywyllwch y darn i’r gynulleidfa.

Mae’r cynyrchiadau uchod yn profi fod 
modd arbrofi gydag arddull llwyfannu’r 
sioe gerdd hon. Nid oes rhaid glynu at 
lwyfan prosceniwm ac at set enfawr a 
chymhleth. Gellir ei llwyfannu mewn arddull 
minimalistaidd iawn, gyda chast llawer llai 
na’r gwreiddiol. 

Gellir hefyd arbrofi gyda’r cyfnod: nid oes rhaid glynu at yr Oes Fictoria. Er hynny, os yw’r 
myfyrwyr yn glynu at y gwreiddiol, dylid sicrhau eu bod yn gwneud ymchwil manwl i’r cyfnod o 
safbwynt gwisgoedd, adeiladau, propiau, moesau etc. er mwyn sicrhau eu bod yn ysgrifennu o 
safbwynt deallus pan yn ymgymryd â’r cwestiynau arholiad. 

Os am symud y cynhyrchiad i gyfnod arall, yna dylid sicrhau ei fod yn benderfyniad thematig a 
bod sail thematig, synhwyrol i’r cyfnod a ddewisir. 

Dylid defnyddio goleuo yn gelfydd yn y sioe i greu naws a lleoliad. Mae’r defnydd o gysgodion 
i greu tensiwn a naws arswydus yn hanfodol. Mae hefyd yn fodd o arddangos natur lwgr a 
thywyll Llundain yng Nghyfnod Fictoria.  Mae goleuo hefyd yn fodd o arddangos newid statws 
Mrs Lovett a’r Siop. E.e. yn fersiwn Chichester, defnyddiwyd arwydd neon i awgrymu ei bod 
wedi gwneud llawer o arian wrth droi cyrff Sweeney yn beis. Yr oedd yn fodd o ddangos 
ei chyfoeth newydd a’r erchyllterau oedd y tu ôl iddo. Dylid hefyd archwilio sut y gallai’r 
gwisgoedd awgrymu’r newid byd hwn, yn enwedig trwy wisg Mrs Lovett. Dyma syniadau 
gwreiddiol Sondheim:  

	 …to be seated at little tables, as in a beer garden, with Mrs. Lovett skipping 
	 in and out between them, but Hal had the stunning notion of putting them 
	 all at one large communal table, infusing the scene with a Breughel-like 
	 frenzy of chomping and swilling.

Mae’r sioe gerdd yn agor gyda Prolog. Yma mae’r Cwmni yn cyflwyno Sweeney i’r gynulleidfa. 
Rhaid ystyried rôl y Cwmni (y corws) yn ofalus. Pwy ydynt? Sut mae modd dangos cymdeithas 
Oes Fictoria, cymdeithas yr oes a ddewisir ar y llwyfan?

Mae’r Cwmni/Corws yn ymddangos sawl gwaith ar y llwyfan ac maent yn rhan ganolog o’r sioe 
gerdd - golygfa Pirelli yn Act 1, y Siop Beis yn Act 2. Mae’r darnau Corws yn anodd: nid oes 
llawer o gyd-ganu fel sydd mewn gwaith corws mwy traddodiadol, yn wir mae sawl esiampl 
ble mae’n rhaid iddynt ganu llinellau unigol dros ei gilydd ac mae’r amseru a’r harmonïau yn 
gymhleth iawn.

Wrth ddisgrifio poblogrwydd y sioe fe ddyweda Sondheim, yn ei lyfr ‘Finishing the Hat’:

	 …it has turned out to be one of the most popular shows in my canon of 
	 collaborations…which prove[s] that if you give an audience a good story, 
	 especially an extravagant one, they’ll accept it with pleasure, no matter how 
	 bizarre or idiosyncratic it may be. 

Clawr: fersiwn Opera Cenedlaethol Cymru; Johan Persson / ArenaPAL

Clawr y llyfr; Hal Leonard Corporation http://www.halleonard.com/ 

Set gwreiddiol; Heb lwyddo i olrhain yr hawlfraint. A fyddech cystal â chysylltu â ni os chi yw 
deiliad yr hawlfraint.

Fersiwn Opera Cenedlaethol Cymru; Johan Persson / ArenaPAL

Set John Doyle; Peter Coombs Photography, http://petercoombs.com/

CYDNABYDDIAETH

Gwnaethpwyd pob ymdrech i gysylltu â deiliaid hawlfraint y deunyddiau, ond os oes unrhyw 
beth wedi’i hepgor, neu unrhyw beth yn anghywir, rhowch wybod i ni er mwyn i ni allu gwneud 
y cywiriadau angenrheidiol. 


